
KVA ER EI KRISE?

Ein kar frå Skedsmo i Akershus fødd i 1918 minnest frå 1930-talet: «Jeg husker jo det at en gang som det ble annonsert en viserguttjobb i Samvirkelaget, så tror jeg nok det sikkert var 100 gutter som stod der og ville ha jobben. Men dem skulle ha en, og den var det ikke jeg som fikk altså. Nei, det var dårlig med arbe’ serru, det var ikke noe.» Ein fiskarbonde frå Frøya på trøndelagskysten hugsar frå det seine 1920-talet: «Da så storkrisa kom, miste vi alt. Banken kravde auksjon. Både småbruket og båten gjekk med.»

Arbeidsløyse og gjeld var to store utslag av krisene i mellomkrigstida. Store delar av samfunnet vart råka. Når eg skriv dette, i 2021, er samfunnet på nytt i krise, med ei arbeidsløyse som trugar med å bli permanent. Krisa no er utløyst av eit virus, men har svære sosiale og økonomiske verknader. Mykje er sjølvsagt annleis enn under depresjonen på 1930-talet, men det er likevel lærdom å hente for handteringa av dagens krise: Det trengst ein høg grad av samfunnsmessig organisasjon.

Kva er så ei økonomisk krise?

Ein grei definisjon kan vere ein situasjon med omslag frå gode økonomiske tider til nedgang. Omslaget råkar  sjølve strukturen i økonomien. Forandringa kan vere radikal og slå systemet over ende. Eller systemet kan reformerast, slik det gjekk i Noreg.

Kriser har vore ein notorisk del av den kapitalistiske marknadsøkonomien både før og etter mellomkrigstida. I dei seine 1840-åra kom ei internasjonal krise i jordbruk og vareproduksjon. Ho disponerte for februarrevolusjonen i Frankrike og revolusjonar i ei rekkje andre land i Europa og Latin-Amerika i 1848. The Great Depression varte frå 1873 til 1896, ein lang, seig lågkonjunktur. Depresjonsmerkelappen har òg blitt hengd på krisene i  mellomkrigstida  frå 1920 til slutten av 1930-talet. Og i nyaste tid minnest me gjelds- og bankkrisa i 2008. Dei lengre økonomiske verknadene av koronakrisa i 2020 og vidare er det enno for tidleg å fastslå.

Kriser dukkar opp om att og om att. Kvar gong kjem dei uventa på folk; heller ikkje spesialistar er budde. Som me skal sjå, viste krisene i mellomkrigstida strukturelle veikskapar både i det tidlegare liberale borgarlege samfunnet og i økonomien. Krisene vart òg utgangspunkt for medvitne politiske åtak på denne samfunnsforma. Krisene fremja overgangen frå ein uorganisert til ein organisert kapitalisme. Etter ein liberal orden kom no statleg engasjement, større økonomiske einingar, omsetningssentralar, ymse samvirke og høg organisasjonsprosent i fagorganisasjonen. Etter mitt syn har denne organiseringa vore den viktigaste langtidsverknaden av krisene i  mellomkrigstida.

Gangen i boka er slik: Eg syner fyrst korleis krisene ovra seg i den amerikanske økonomien, fordi han sette rammer for andre land. Dinest presenterer eg teoriar om årsakene til dei særlege krisene i Noreg i mellomkrigstida. Så ser me på korleis dei økonomiske og politiske krisene ovra seg i dei to hovudnæringane jordbruk og industri i Noreg. [1] Då er det tid for å vende seg til sosialhistoria – korleis var det for ein kriseramma arbeidslaus å meistre livet sitt i desse åra? Styresmaktene, politikarane og økonomar fremja ulike program for å løyse krisa. Nokre braut med den borgarleg-liberale ordenen. Andre freista i det minste å betre kåra for dei som var råka. Som me skal sjå, var det ikkje dei politiske programma som førte Noreg ut av krisene. Krisene hadde verknader langt inn i mellomkrigstida. I det økonomiske livet kom ein organisert kapitalisme. Det politiske livet vart merkt av ein klår og varig distanse til høgreradikalisme. Og Det norske Arbeiderparti vart statsberande og var det i ein mannsalder.


Noter


  [1]

  Fiske, skogbruk, handverk og offentleg sektor kunne ha vore handsama meir omfattande. Men jordbruk og industri illustrerer dei meir ålmenne trekka ved krisene. Delar av teksten har fyrst stått i Knut Kjeldstadli: Aschehougs norgeshistorie, bind 10. Et splittet samfunn 1905–1935, Aschehoug, Oslo.

